
Palėkau nežanuots 

 

Ka ėšbrėdau ėš vaikīstės stuona, 

Jiemiau mėslītė aple žmuona. 

Panieliu aplinkou īr poikiausiu, 

Skaistaveidiu maluoniausiu. 

 

I aki krėta skaisti Uona – 

Gal ė būtom gera žmuona. 

Ėš šuokiu nakti parlīdiejau, 

Šalėp anuos pagoliejau... 

 

Greitā aš pradiejau snaustė, 

Ana saka: „Mauk to lauko! 

Je to mėiga tenuoriejē, 

Kam to moni parlīdiejē?“ 

 

Nebluoga būtom ė Jenina, 

Bet ana nuor torietė pijanina. 

Piningū aš tėik netoriejau, 

Tad ė draugīstė atidiejau. 

 

Žiuopsuojau ė i aukšta Stasė – 

Ana dā jauna geltuonkasė. 

Nedrīsau anā pasėpėrštė, 

Tad ė pėršlības teka ožmėrštė. 

 

Šuokiūs toncėnau Marītė, 

Sosėrūpėnau, kou darītė: 

Pasėpėrštė a dā palauktė, 

A vėinam kap šonei kauktė? 

 

Sosiedūs gīvena Bėrotelė – 

Mitri, darbšti kap bėtelė. 

Bet ana monės nenuoriejė, 



Geriau i jaunesnius veiziejė. 

 

Nebluogiejies jauna Daiva – 

Če tėkra šėrdėis atgaiva. 

Ana pasišiaušė sava šieri: 

„Ēk to šėktė, kam to deri!“ 

 

Ožeidavau pas stuorolė Irena, 

Bet ka sopīkst, kauk kap sirena. 

No, kor aš anou tuokė diesio?!. 

Geriau vėns pri pečiaus bezdiesio. 

 

Ėš tuo dėdėlė būrelė 

Neišsirinkau sau žmuonelės. 

Lėkau žėls, nežanuots, 

Ne tēp biednos, bet ė nebaguots. 

 


